
 ᖃᓄᐃᑦᑑᓯᒪᓂᖓ - ᐃᖃᓗᐃᑦ ᑐᓂᔭᐅᕗᖅ ᓯᑎᐅᓂᕐᒧᑦ (City) 
ᐃᓕᑕᕆᔭᐅᔾᔪᑎᒥᒃ 
 
ᐃᖅᑲᐅᒪᔭᐅᔪᑎᒍᑦ ᑕᐃᒪᙵᓂᐊᓗᒃ, ᐃᓄᐃᑦ ᖁᕕᐊᒋᔭᖃᖅᓯᒪᓯᒪᖕᒪᑕ ᐃᖃᓗᖕᓂᑦ, 
ᐃᓄᒃᑎᑐᑦ ᑕᐃᔭᐅᔪᖅ “ᐃᖃᓗᐃᑦ” ᐃᖃᓗᒐᓱᐊᕐᕕᐅᖃᑦᑕᖅᓯᒪᓪᓗᓂ ᐸᒡᕕᓴᒃᑕᐅᒐᑎᒃ.  
ᐊᐅᔭᒃᑯᑦ ᐊᐅᓪᓛᖅᓯᒪᔪᑦ ᑕᑯᒃᓴᐅᕙᒃᑐᑦ ᓯᓈᖓᓂ ᐃᖃᓗᐃᑦ ᑕᕆᐅᖓᑕ ᐊᒻᒪᓗ ᐃᓄᐃᑦ 
ᑕᒫᓂ ᐃᖃᓗᒐᓱᐊᕐᕕᖃᖅᐸᒃᓱᑎᒃ. 
 
ᕿᓈᔭᒃᑎ ᒫᑎᓐ ᐳᕉᕕᓱ ᐊᑦᓰᓚᐅᖅᑐᖅ “/ᑭᓕᑕᓂᐅᓱᕿᑭ ᐳᑎᑭᖑᓂᑎᐅ” 1576-ᒥ, 
ᑕᒻᒪᖅᓱᓂ ᓇᓂᓯᓱᕆᓚᐅᕐᒪᑦ ᐊᖅᑯᑎᒋᔭᐅᔪᓐᓇᖅᑐᒥᒃ Northwest Passage.  
ᑕᐃᒪᙵᓂᒃ ᐊᒻᒪᓗ ᓄᙳᖏᓐᓂ ᐊᕐᕌᒍᐃᑦ 1800, ᑕᕆᐅᑉ ᐊᑭᐊᓂᒥᐅᑦ ᑕᒫᓂ 
ᐱᓕᕆᓗᐊᓚᐅᙱᑦᑐᑦ. 
 
ᖃᑦᓰᓐᓇᐃᑦ ᑕᕆᐅᑉ ᐊᑭᐊᓃᙶᖅᓯᒪᔪᑦ ᑐᒃᓯᕋᕈᑎᖃᖃᑦᑕᖅᓯᒪᔪᑦ ᐅᔭᕋᖕᓂᐊᕈᑎᒃᓴᓂᒃ 
ᓂᒋᐊᓂ ᕿᑭᖅᑖᓘᑉ, ᑖᒃᑯᐊ ᑕᕆᐅᑉ ᐊᑭᐊᓂ ᒐᕙᒪᐅᔪᑦ ᑯᐃᖕ ᓄᓇᖁᑎᖏᓐᓂ, 
ᓄᒃᑎᕆᓕᓚᐅᖅᑐᑦ ᐅᑭᐅᖅᑕᖅᑐᒥᒃ ᑲᓇᑕᐅᑉ ᒐᕙᒪᖏᓐᓄᑦ ᔪᓚᐃ 31, 1880-ᒥ.  
ᑭᓯᐊᓂ ᑕᒪᓐᓇ ᐳᓛᕆᐊᖅᑕᐅᓗᐊᖃᑦᑕᓚᐅᙱᑦᑐᖅ ᖃᐅᔨᓴᖅᑎᒻᒪᕆᓄᑦ ᐊᒻᒪᓗ 
ᕿᓈᔭᒃᑎᓄᑦ ᐊᕐᕌᒍᖏᓐᓂ 1880 ᐊᒻᒪᓗ 1930. 
 
ᐃᓄᐃᑦ ᑲᔪᓯᓯᒪᐃᓐᓇᖅᑐᑦ ᐃᓕᖅᑯᓯᕐᒥᒍᑦ ᐃᓅᒐᓱᐊᕐᕕᒋᓯᒪᓪᓗᒍ ᐅᖃᕐᕕᖃᓗᐊᖃᑦᑕᕋᑎᒃ 
ᑕᕆᐅᑉ ᐊᑭᐊᓂᒥᐅᓂᒃ ᑭᓯᐊᓂ 1900 ᐊᑐᓕᖅᑎᓪᓗᒋᑦ 
ᖃᐅᔨᒪᖃᑎᒌᖕᓂᖅᓴᐅᓕᓚᐅᖅᑐᑦ.  ᓈᓴᐃᔾᔪᑎᕕᓂᖏᑦ ᐊᓱᕿᖅᓱᐃᔩᑦ 1914-ᒥ 
ᑕᑯᒃᓴᐅᑎᑦᑎᔪᑦ ᐃᓄᐃᑦ ᓇᒥᑐᐃᓐᓈᕐᓂᖏᓐᓂᒃ ᐅᓄᕐᓂᖃᖅᑐᑎᒃ 537 ᓂᒋᐊᓂ 
ᕿᑭᖅᑖᓘᑉ.  ᑕᒡᕙᓂᑦᓴᐃᓐᓇᖅ ᐊᕐᕌᒍᒥ, ᕼᐊᑦᓴᐃᒻᐸᐃ ᑲᒻᐸᓂ ᒪᑐᐃᖅᓯᓚᐅᖅᑐᖅ 
ᓂᐅᕕᕐᕕᖕᒥᑦ ᐆᒻᒪᓐᓇᕐᒥ, ᒫᓐᓇ 40 ᒪᐃᓕᓂᒃ ᐅᖓᓯᖕᓂᖃᖅᑐᖅ ᐃᖃᓗᖕᓂᑦ.  1931-ᒥ, 
ᒐᕙᒪᑐᖃᒃᑯᑦ ᓈᓴᐃᓕᓚᐅᕐᒥᔪᑦ, ᒪᓕᒃᑐᒋᑦ ᐃᑲᔫᑕᐅᔪᓐᓇᖅᑐᑦ, ᑕᑯᒃᓴᐅᑎᑦᑎᓪᓗᑎᒃ 790-
ᓂ ᐃᓄᖃᓚᐅᕐᓂᖏᓐᓂᒃ ᐊᒻᒪᓗ 23 ᖃᓪᓗᓈᖑᓪᓗᑎᒃ ᕿᑭᖅᑖᓘᑉ ᓂᒋᓕᒫᖓᓂ. 
 
1940-ᓂ, ᐊᒥᐊᓕᑲᒃᑯᑦ ᒐᕙᒪᖏᑦ ᕿᓂᓕᓚᐅᕐᑐᑦ ᐊᑐᕈᓐᓇᕐᓂᕐᒥᓂᒃ 
ᐅᓇᑕᖅᑐᖅᓯᐅᑎᓂᒃ ᖃᖓᑕᔫᓂᒃ ᐃᑲᔪᕈᒪᓪᓗᑎᒃ ᑯᐃ ᓄᓇᖁᑎᖏᑦ 
ᐅᓇᑕᖃᑎᖃᖅᑎᓪᓗᒋᑦ ᐊᑐᙱᓪᓗᑎᒃ ᐊᒥᐊᓕᑲᒃᑯᑦ ᖃᖓᑕᕕᒋᕙᒃᑕᖏᓐᓂᒃ, ᑕᒪᓐᓇ 
ᐱᒋᐊᕈᑕᐅᔪᓐᓇᓚᐅᕐᒪᑦ ᐅᓇᑕᕆᐊᒃᑲᓐᓂᖅᑐᓄᑦ ᐱᖃᑖᓂ.  ᔮᒪᓂᒃᑯᑦ ᐊᖅᑲᐅᒪᔫᖏᑦ 

ᓱᕋᒃᑎᖅᑕᐅᖃᑦᑕᓚᐅᖅᑐᑦ ᐅᓯᔪᑦ ᖃᖓᑕᔫᓂᒃ ᑎᑭᓚᐅᖅᑎᓐᓇᒋᑦ ᑯᐃ ᓄᓇᖁᑎᖏᓐᓄᑦ.  
ᐊᒥᐊᓕᑲᒃᑯᑦ ᐊᖅᑯᑎᑖᕆᐊᖃᓚᐅᕐᒥᖕᒪᑕ ᐅᖅᓱᓗᓕᖅᑑᑎᒋᖃᑦᑕᕐᓂᐊᖅᑕᒥᓂᒃ ᒥᑭᔫᑎᓄᑦ 
ᖃᖓᑕᔫᓄᑦ 500 ᒪᐃᓖ ᐊᓂᒍᕌᖓᑕ.  ᐊᑐᖅᓱᑎᒃ 100-ᓂᒃ ᐊᕌᒍᖃᖅᑐᓂᒃ 
ᓄᓇᙳᐊᓂᒃ, ᖃᐅᔨᓴᐃᔪᖃᓚᐅᕐᒪᑦ ᑕᒪᑐᒥᖓ ᓄᓇᒥᒃ ᐊᒻᒪᓗ ᓂᕈᐊᑕᐅᓚᐅᖅᑐᖅ 
Koojesse Inlet ᐊᓂᕕᐊᓂ ᐃᖃᓗᐃᑦ ᑕᕆᐅᖓᑕ.  ᑕᐃᑦᓱᒪᓂᐅᑎᓪᓗᒍ ᓈᓴᐃᓂᖏᑦ 
ᑲᓇᑕᐅᑉ ᑕᑯᒃᓴᐅᑎᑦᑎᓚᐅᖅᑐᖅ 183-ᓂᒃ ᐃᓄᖕᓂ ᑕᒫᓂᒥᐅᓂᒃ ᖃᓂᒋᔭᖓᓂ. 
 
1943-ᒥ, ᐊᒥᐊᓕᑲᒃᑯᑦ ᒥᑦᑕᕐᕕᖁᑎᖓᑦ ᐊᐅᓚᓂᖃᓕᓚᐅᖅᑐᖅ ᐊᒻᒪᓗ ᕼᐊᑦᓴᐃᐸᐃ 
ᑲᒻᐸᓂ ᓄᒃᑎᖅᑐᑎᒃ ᓄᓇᒧᑦ ᑕᐃᔭᐅᔪᒧᑦ “ᓂᐊᖁᙴ” ᐱᔾᔪᑎᒋᓪᓗᒍ ᐃᓄᐃᑦ 
ᓄᒃᑎᖅᐸᓪᓕᐊᓚᐅᕐᓂᖏᑦ ᐃᖃᓗᐃᑦ ᒥᒃᓵᓐᓄᑦ ᐊᒻᒪᓗ ᐱᔾᔪᑎᒋᓪᓗᒋᑦ ᐱᐅᓯᕚᓪᓕᕐᓂᖏᑦ 
ᐊᖏᕐᕋᖃᑦᑕᐅᑎᐅᔪᑦ ᐊᒻᒪᓗ ᑐᓴᖃᑦᑕᐅᑎᓕᕆᔾᔪᑏᑦ ᐊᑕᒍᑕᐅᓪᓗᑎᒃ ᐊᒥᐊᓕᑲᒃᑯᑦ 
ᒥᑦᑕᕐᕕᖁᑎᖏᓐᓄᑦ.  ᑖᓐᓇ ᖃᖓᑕᔫᓕᕆᔾᔪᑏᑦ, ᑭᓯᐊᓂ ᐊᑐᖅᑕᐅᓚᐅᖅᓯᒪᙱᑦᑐᖅ 
ᐊᑑᑎᒋᓂᐊᖅᓯᒪᔭᖓᓄᑦ ᐱᔾᔪᑎᒋᓪᓗᒋᑦ ᐊᔪᙱᓐᓂᖅᓴᒻᒪᕆᐅᓕᓚᐅᕐᒪᑕ ᖃᖓᑕᔫᑦ 
ᐊᑯᓂᐅᓂᖅᓴᖅ ᖃᖓᑕᔪᓐᓇᖅᓯᓪᓗᑎᒃ. 
 
1944-ᒥ, ᐊᒥᐊᓕᑲᒃᑯᑦ ᐅᓇᑕᖅᑐᒃᓴᖏᑦᑕ ᐃᖅᑲᓇᐃᔭᖅᑎᖏᑦ ᐊᐅᓪᓚᓕᓚᐅᖅᑐᑦ.  
ᖃᑦᓰᓐᓇᐃᑦ ᑲᓇᑕᐅᑉ ᒐᕙᒪᖏᑦᑕ ᐃᖅᑲᓇᐃᔭᖅᑎᖏᑦ ᑕᒫᓂ ᐊᐅᓚᑦᓯᓕᓚᐅᖅᑐᑦ 
ᐊᕐᕌᒍᓂᒃ ᐱᖓᓲᔪᖅᑐᓂᒃ (6).  1951-ᒥ, ᐊᒥᐊᓕᑲᒃᑯᑦ ᐅᑎᓕᓚᐅᕐᒥᔪᑦ 
ᐊᑐᖅᕈᒪᓪᓗᓕᑎᒃ ᒥᑦᑕᕐᕕᖕᒥᑦ ᐊᒡᔭᖅᓯᖃᑦᑕᖅᓱᑎᒃ ᐱᖁᑎᓂᒃ ᒥᑦᑕᕐᕕᖓᓅᕐᓂᐊᖅᑐᓂᒃ 
ᐊᑯᑭᑦᑐᒥᒃ ᑑᓕᒥ.  1955-ᒥ ᑎᑭᑦᑐᒍ 1957, ᐊᒥᐊᓕᑲᒃᑯᑦ ᐊᖏᓪᓕᒋᐊᕆᒋᐊᖃᓚᐅᕐᒪᑕ 
ᖃᖓᑕᔫᖏᑦᑕ ᐅᖅᓱᐊᓗᓕᖅᑕᐅᖃᑦᑕᕐᓂᖏᓐᓂᒃ ᑕᒪᑐᒪᓂ ᐊᒻᒪᓗ ᓂᕈᐊᖅᑕᐅᓪᓗᓂ 
ᐃᖃᓗᐃᑦ ᐅᖅᓱᐊᓗᒃᑕᐅᑎᓄᑦ ᑐᑦᑕᕐᕕᐅᓂᐊᖅᑎᓪᓗᒍ.  ᑭᓯᐊᓂ 1963-ᒥ ᐊᒥᐊᓕᑲᒃᑯᑦ 
ᑕᒪᑐᒪᙵᑦ ᐊᓂᓕᓚᐅᖅᑐᑦ. 
 
ᐃᓄᐃᑦ ᓱᒃᑲᐃᑦᑐᒥᒃ ᓄᓇᑖᖅᐸᓪᓕᐊᓕᖅᑐᑎᒃ ᑕᒫᓂ, ᐱᔾᔪᑎᒋᖃᑕᐅᓪᓗᒍ 
ᐃᓕᖅᑯᓯᑐᖃᒃᑯᑦ ᓅᑦᑕᕐᓂᖏᑦ ᐊᒻᒪᓗ ᐃᖅᑲᓇᔭᒃᓴᖅᑖᑎᑕᐅᕌᔪᒍᓐᓇᖅᑐᑎᒃ ᐊᒥᐊᓕᑲᒃᑯᑦ 
ᐅᓇᑕᖅᑐᒃᓴᖏᓐᓄᑦ.  1955 ᐊᑐᓕᖅᑎᓪᓗᒋᑦ ᑭᓯᐊᓂ, ᓄᓇᖃᐃᓐᓇᓕᖅᑐᑦ ᐃᓄᐃᑦ 
ᐅᓄᖅᓯᕙᓪᓕᐊᓕᓚᐅᖅᑐᑦ ᐊᒻᒪᓗ ᐅᓄᖅᓯᕙᓪᓕᐊᖏᓐᓇᖅᑐᑎᒃ ᑕᐃᒪᙵᓂᒃ.  
ᓴᓂᖏᑎᒍᑦ ᑕᒪᒃᑯᐊ ᐱᔾᔪᑕᐅᔪᑦ ᐊᓯᔾᔨᖅᐸᓪᓕᐊᓂᕐᒧᑦ ᐃᒡᓗᓕᐅᖅᐸᓪᓕᐊᓂᖏᑦ ᐊᒻᒪᓗ 
ᐋᓐᓂᐊᕐᕕᖃᓕᖅᑐᑎᒃ ᑲᒪᒋᔭᐅᕝᕕᒋᔪᓐᓇᖅᑕᖏᓐᓂᒃ ᖃᓪᓗᓈᑦ 
ᓄᓇᖏᓐᓃᙶᖅᐸᓪᓕᐊᔪᑦ ᐋᓐᓂᐊᕐᕕᖕᓂᑦ.  ᐃᓄᐃᑦ ᓇᑭᑐᐃᓐᓇᖅ ᐅᑭᐅᖅᑕᖅᑐᒥᒃ 
ᐃᖃᓗᖕᓅᖅᐸᓪᓕᐊᓕᓚᐅᕐᒪᑕ. 
 
ᒫᓐᓇᐅᔪᖅ ᒐᕙᒪᑐᖃᒃᑯᑦ ᑲᒪᒋᔭᖃᕐᓂᖅᓴᐅᒻᒪᕆᓕᖅᑐᑦ ᐅᖓᖕᓇᖓᓂᒃ ᖃᑦᓯᑲᓪᓚᖕᓂᑦ 
ᐱᔾᔪᑎᖃᖅᑐᑎᒃ ᐅᓂᒃᑳᕆᔭᐅᖃᑦᑕᓕᕐᒪᑕ ᐱᕐᓕᕋᖅᐸᓪᓕᐊᓂᖏᑦ ᐃᓄᐃᑦ, ᐊᒥᐊᓕᑲᒃᑯᓪᓗ 
ᐅᓗᕆᐊᓵᖅᑕᐅᓂᖏᑦ ᐅᓛᓴᒃᑯᓐᓄᑦ ᐊᒻᒪᓗ ᐱᕈᒃᑲᓐᓂᕈᓐᓇᖏᑦᑐᓂᒃ ᐱᕙᓪᓕᐊᑎᑦᓯᓂᖅ.  
ᑲᓇᑕᒥᐅᑦ ᑐᒃᓯᕋᖃᑦᑕᓕᓚᐅᖅᑐᑦ ᒐᕙᒪᑐᖃᒃᑯᓐᓄᑦ ᖃᓄᐃᓕᐅᕆᕈᑎᖃᖁᓪᓗᒋᑦ 
ᐅᑭᐅᖅᑕᖅᑐᒥᐅᓂᒃ.   

ᒐᕙᒪᑐᖃᒃᑯᑦ ᓯᕗᓪᓕᖅᐹᒥ ᐅᑭᐅᖅᑕᖅᑐᒥᒃ ᑲᒪᒋᔭᖃᕐᓂᐊᖅᑐᒥᒃ ᐱᑕᖃᖅᑎᑦᓯᓕᓚᐅᖅᑐᑦ 
ᐊᐅᓚᑦᓯᓂᐊᕐᓗᑎᒃ ᒐᕙᒪᑯᑦ ᐃᑲᔫᑎᖏᓐᓂᒃ ᐃᓄᖕᓄᑦ 1953 ᐊᑐᖅᑎᓪᓗᒋᑦ.   1959-ᒥ 
ᐃᓄᓕᕆᔨᑐᖃᒃᑯᑦ ᑕᐃᓯᓕᓚᐅᖅᑐᑦ /ᑭᓕᑕᓂᐅᓱᕿᑭ ᕼᖑᓯ ᐊᕕᒃᑐᖅᓯᒪᓂᕐᒥ 
ᐊᓪᓚᒡᕕᖃᕐᕕᐅᓂᐊᖅᑎᓪᓗᒍ ᑲᓇᓐᓇᕐᒥ ᑐᑦᑕᕐᕕᐅᓗᓂ ᐃᖏᕐᕋᖃᑦᑕᐅᑎᓕᕆᓂᕐᒧᑦ 
ᐊᒻᒪᓗ ᐋᓐᓂᐊᕐᕕᐅᔪᒥᒃ.  1963-ᒥ ᑭᒡᒐᖅᑐᖅᑎᑕᖃᓚᐅᖅᑐᖅ ᓯᑕᒪᓂᒃ ᒐᕙᒪᑐᖃᒃᑯᓐᓂᒃ 
ᐃᖃᓗᖕᓂ, ᐃᓚᐅᓪᓗᑎᒃ ᐱᓕᕆᕕᖏᑦ ᐃᖏᕐᕋᖃᑦᑕᐅᑎᓕᕆᔨᒃᑯᑦ, 
ᐅᑭᐅᖅᑕᖅᑐᒥᐅᑕᓕᕆᔨᒃᑯᑦ, ᐃᖅᑲᖅᑐᐃᔨᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ. 
 
ᔫᓂ 1964-ᒥ, ᐅᓄᖅᓂᖃᓕᖅᑐᑎᒃ ᐃᓄᐃᑦ 900-ᓂᒃ, ᓯᕗᓕᖅᐹᒥ ᑲᑎᒪᔨᑖᓚᐅᖅᑐᑦ, 
ᓯᕗᓕᐅᖅᑎᖃᖅᑐᑎᒃ ᐃᒃᓯᕙᐅᑕᕐᒥᒃ ᑖᒃᑯᐊ ᐋᖅᑭᒃᑕᐅᓪᓗᑎᒃ.  ᓄᓇᓖᑦ 
ᐃᓕᑕᕆᔭᐅᔾᔪᑎᑖᓕᓚᐅᖅᑐᑦ ᓄᓇᓕᐅᓂᕐᒥᑦ ᒫᑦᓯ 31, 1970 ᐊᒻᒪᓗ ᕕᓕᔾᔨᕈᖅᑐᑎᒃ 
ᐊᒃᑑᕙ 10, 1974.  ᔮᓐᓄᐊᕆ , 1979-ᒥ, ᐃᓂᖏᑦ ᒪᐃᔭᐃᑦ ᐋᖅᑭᒃᑕᐅᓕᓚᐅᕐᒥᔪᑦ:  
ᐊᒃᑑᕝᕙ 1, 1980-ᒥ ᓄᓇᑦᓯᐊᑉ ᒐᕙᒪᖏᑦ ᓇᓗᓇᐃᖅᓯᓕᓚᐅᕐᒥᔪᑦ ᐃᓕᑕᖅᓯᓪᓗᑎᒃ 
ᓄᓇᓕᐊ ᐃᖃᓗᐃᑦ ᑕᐅᓐᕈᖅᑐᓂ. 
 
ᐃᓚᖓᑦ ᓯᕗᓪᓕᖅᐹᖑᖃᑕᐅᔪᖅ ᐃᓕᑕᖅᓯᔾᔪᑕᐅᓪᓗᓂ ᐃᓄᐃᑦ 
ᖃᓄᐃᑦᑑᓯᒪᓂᑐᖃᖏᓐᓂᒃ ᐅᑭᐅᖅᑕᖅᑐᒥ, ᐊᓯᔾᔨᐅᑕᐅᓕᓚᐅᕐᒥᔪᖅ ᑕᐃᔭᐅᓕᖅᑐᓂᒃ 
ᐃᖃᓗᐃᑦ ᔮᓐᓄᐊᕆ 1, 1987.  ᑕᐃᒪᙵᓂᒃ ᐊᒥᓱᑦ ᓄᓇᕗᒥ ᓄᓇᓕᐅᔪᑦ 
ᐅᑎᖅᑎᑦᓯᓯᒪᓕᖅᑐᑦ ᑕᐃᓯᔾᔪᑎᑐᖃᕆᓯᒪᔭᒥᓂᒃ ᐃᓄᒃᑎᑐᑦ ᓄᓇᓕᖁᑎᖏᑦᑕ 
ᑕᐃᔭᐅᓂᖏᓐᓂᒃ. 
 
ᐃᖃᓗᐃᑦ ᓂᕈᐊᖅᑕᐅᓚᐅᖅᑐᖅ ᐊᖓᔪᖅᑳᖃᕐᕕᐅᓂᐊᖅᑐᓂ ᓂᕈᐊᕐᓂᒃᑯᑦ ᑎᓰᕝᕙ 11, 
1995-ᒥ ᐊᒻᒪᓗ ᐃᓕᑕᕆᔭᐅᓂᖓ ᓇᓗᓇᐃᖅᑕᐅᓪᓗᓂ ᐊᐃᐳᕈ 1, 1999.  ᐃᖃᓗᐃᑦ 
ᓯᑎᕈᒻᒪᕆᖕᓂᐊᖅᑐᖅ ᐊᐃᐳᕈ 9, 2001-ᒥ. 
 

 

 


